
			HABITANTES IMAXINARIOS

			Neste libro queremos tratar dos habitantes imaxinarios de Galicia, os habitantes dun mundo máxico, que non é distinto do real, ou que polo menos non está moi lonxe deste, e pode entreverse algunhas mañás, entre os raios de sol que perforan a néboa. Un mundo encantado que se sitúa no afastado horizonte, alí onde apousa o arco da vella os seus beizos e bebe as augas dos ríos, cando chove e vai sol e o Demo vai para Ferrol cargadiño de alfinetes; que se insinúa na espesura dunha fraga, entre vellos carballos, á sombra dos que durmiña un xastre coxo e nugallán, que en sete parroquias non cose para ninguén e non dá trespases e vano levar os demos; ou nas noites de San Xoán, á escasa luz das fogueiras, cando saltamos o lume novo e imos recoller o sabugueiro, as follas de loureiro bento, a herba cabreira que nace, pasados sete anos, do bafo que botan pola venta esquerda do nariz os cabalos, e que abre todas as portas. E pola madrugada, cando nos lavamos coa auga das rosas, sabemos que soñamos con el e que as mouras nos falaban e que as bicabamos na boca, aínda que se presentasen en forma de cobras. Ese mundo de marabillas, se non pode verse, pode sentirse, sexa nos cantos lúgubres das avelaionas e nos misereres da Compaña, sexa no vento que zoa, sexa nas orquestras soterradas baixo as fontes, sexa nas voces das catrocentas bruxas que están todas xuntas, sexa na vella voz da natureza.

			Queremos que aprendas a tratar cos mouros, cos ananos, coa xente cativa que habita nos castros, nos pazos soterrados, que voes coas meigas por riba das silveiras e por baixo das carballeiras, ceibe para voar, nun abraiante voo nocturno, se cadra alá na Espenuca de Coirós, se cadra no monte Faro, entre lóstregos salvaxes, á espera da lúa chea, se cadra sobre o Areal de Areas Gordas, por riba das gamelas e dos asombrados mariñeiros, netos de María Soliña, se cadra polos campos de Toledo ou de Sevilla, no aquelarre maior.

			E queremos tamén presentarche o saber tradicional do pobo, os ósos dos defuntos (a quen hai que escoitar con grande atención), que agardan polos nosos, os cantos dos paxaros, as antigas receitas e os compoñentes novos, o fiúncho e a menta, a ruda e a herba de namorar, que só medra nos confíns occidentais do mundo, onda nós. Queremos que entres nos pazos dos mouros e converses coa Mourindade; que roubes o peite da moura; que recollas carbóns que se convertan nun tesouro; que sufras con paciencia a trasnos, diaños e tardos; que durmas con Pedro Chosco e que fuxas con Brancaflor. E, sobre todo, queremos que te divirtas.

			Nota sobre as palabras fada e moura

			A palabra galega fada non é equivalente á castelá hada e non debe traducirse por ela, nin utilizarse como adaptación dese concepto. O que os casteláns chaman hada e mora e os asturianos xana vén sendo o que nós denominamos moura, que é a palabra máis significativa, e noutros contextos dona, doncela, señora, señorita, encanto. Digamos claramente que a moura galega é a moira grega, a parca latina, a fata italiana, a fairy inglesa, a fée francesa, a lamiña e a mari vascas etc. Neste libro utilizaremos sempre moura cando nos refiramos a eses seres que aparecen nos contos e nas lendas, que son máxicos e que conceden ou negan dons.

			A fada, procedente do termo latino fatum, «destino» ou «sorte», é un sino que vai coas persoas, queirámolo ou non, durante toda a vida ou nalgún momento desta, máis ou menos longo. Así, por unha mala fada un pode ser lobishome, e por unha boa fada ser saudador.

			As fadas de nacemento poden ser debidas ao día en que se nace (por exemplo, o 24 de decembro), ao lugar que se ocupa no mundo (ser o sétimo ou o noveno irmán varón ou femia), a non ser bautizado debidamente, a ter unha marca de nacemento ou a outras circunstancias.

			Outras fadas adquírense por maldición dos pais ou doutra persoa, por ser bautizado co óleo dos defuntos etc.

			Non hai xeito de escapar da fada ata que esta se cumpre ou pasa o tempo necesario, aínda que ás veces facer sangue, queimar a pel de lobo etc., pode acurtar o tempo de fadario.

			A orixe da palabra española hada debe buscarse na italiana fata, que deriva do mesmo fatum, pois as parcas, as moiras, como sabemos, eran as que tecían o destino, ou sexa, o fío da vida dos humanos. Víñan visitar a cada un cando nacía. Unha idea deu orixe a outra, as moiras ás mouras e o fatum á fada.

			Nota sobre nomes e sobrenomes

			É practicamente imposible poñerse de acordo sobre a terminoloxía que hai que aplicar ao mundo dos seres míticos e máxicos galegos. A mesma palabra pode designar unhas veces un ser e outras veces outro, segundo as zonas do país e o momento. Así, tardo, nuns lugares designa o trasno, e noutros a outro ser diferente. Do mesmo xeito, un encanto pode ser un mouro, un tesouro, unha moura, unha pita con pitos, unha cobra etc. Por outra banda, o mesmo ser ten diferentes nomes segundo os lugares: así os trasnos tamén se chaman tardos, perellos, peretes, sumicios, trasgos, porvisos, abelurios etc. Ademais, uns seres poden confundirse con outros ata chegar a ser idénticos na práctica; os trasnos e os demos rumudos ou diaños burleiros fan as mesmas cousas, as meigas parécense ás mouras e a procesión das meigas é igual cá das pantasmas.

			Como o que define mellor os seres míticos é precisamente a súa capacidade de metamorfose, de cambiar e converterse noutra cousa, desistamos de antemán de facer unha rigorosa clasificación. Limitémonos a pasalo ben con eles e a coñecelos un pouco mellor. Pero, para facilitar a lectura, neste libro imos usar sempre o mesmo nome para cada ser, indicando, cando se trata dunha subclase, o grupo ao que pertence. Por exemplo, dicimos no seu lugar que as aureanas son un tipo de mouras. Tamén indicamos o tipo ao que pertencen as criaturas que teñen nome propio, como tal, a Raíña Lupa.

			OS AUTORES

			A MOURINDADE

			A Mourindade é a nación dos vellos mouros, que antes dominaban Galicia. Foron derrotados por Carlomagno e os seus paladíns, e agora están encantados e viven baixo terra, baixo os castros e os penedos que saben abrir e pechar por portas que nós non vemos. Ninguén comprende como fan nin por onde entran, pero o caso é que a un home de Maceda que viña da feira de Castro Caldelas, pasando o Alto do Rodicio, saíulle ao camiño unha nena chorando. Colleuna e subiuna na besta. Sen saber como, chegaron onda uns grandes penedos; a nena apeouse e petou co pé. Abriuse unha porta e entraron. Era o pazo dos mouros, pais da rapaza. O home pasou a noite alí a corpo de rei e pola mañá, coas bolsas cheas de ouro, marchou para a súa casa. Moitos humanos teñen estado, como el, nestas vivendas da Mourindade.

			Sábese certo que os máis dos mouros viven en pazos e castelos. Ás veces estes castelos están baixo a auga, en cidades normalmente invisibles, por exemplo, en Antioquía, na lagoa de Antela. Só se pode ver un reflexo das torres máis altas na mañá do día de San Xoán. Outras veces, o castelo está sobre a terra, pero é invisible, salvo para algunha rapaza que vai soa camiñando á feira e se lle aparece un cabaleiro louro e brillante, que lle amosa un castelo magnífico que, como non, está sobre un castro. A rapaza asústase, porque alí, o día anterior, non había nada. E ao día seguinte tampouco, claro está.

			MUNDO SUBTERRÁNEO

			Nun evanescente mundo subterráneo, situado nalgún lugar no centro da Terra vive unha raza de xigantes. Ese lugar constitúe, ao parecer, un mundo moito máis fermoso có noso e tamén moito máis grande e diverso.

			Desa xente xigante ha vir, segundo os especialistas, o Anticristo. Fará a súa aparición polo cráter dun volcán situado á beira do río Texo. Aínda que el se vai criar a base de peixe de río, non todos os da súa caste son así, xa que os hábitos alimenticios dos nenos desa raza constan exclusivamente de herbas do monte, pois ao pouco de nacer son abandonados polas súas mais desleigadas.

			Próximo a ese país debe caer o Inferno, tamén no Mundo Subterráneo. Precisamente en Galicia hai moitas entradas que levan alí. Ademais, está o mar subterráneo que baña as súas costas e que ás veces asoma ao exterior, por pozos piagos e lagoas.

			OS CASTROS E AS VIGAS

			Debaixo dos castros está soterrado un mundo escuro e misterioso que é o lugar de residencia dos mouros. É un complexo labirinto de covas, galerías, túneles e minas escavadas baixo terra. Nel gardan unha chea de tesouros e riquezas. Os túneles e galerías comunican a miúdo cun río, fonte ou pozo onde os moradores dos castros acoden a beber, procurando non deixarse ver, ou pola auga para eles e o seu gando e a abeberaren os cabalos. Os restos das vivendas castrexas, dos recintos defensivos e mesmo os vestixios arqueolóxicos máis comúns son todos obra dos mouros soterrados.

			Hai túneles longos, como desde Xermade a Santo André de Teixido, e outros máis curtos. Todos os castros dunha parroquia ou dun municipio poden estar interconectados. A carón dos túneles, servíndolles de teito, de chan ou de paredes, corren as vigas, ou trabes, que parecen o sostén do mundo soterrado. Van dun castro a outro, dun pozo a outro, dun pozo dun río a calquera outro lugar máxico, por exemplo, un castelo ou unha igrexa. Pódense considerar tesouros en si mesmas, e incluso encantos, ou mellor, as dúas cousas a un tempo.

			Hainas de dous tipos. As que son de mineral nobre coma o ouro, a prata e o diamante, e as perigosas ou prexudiciais, polos seus posibles efectos: de alcatrán, carbón, lume, veleno ou xofre. Están sempre emparelladas; unha de cada grupo (ouro-alcatrán). Ás veces son tres: unha de ouro, unha de prata, unha de alcatrán. Sempre se desexa atopar a de ouro, pero pobre do que na busca tropece coa de alcatrán, veleno etc. O mundo enteiro pode quedar arrasado ou, no mellor dos casos, unha comarca enteira, sete leguas á redonda, sete parroquias. E é que as vigas sosteñen o mundo e atopar a de ouro sería unha catástrofe.

			As vigas de ouro poden ser descubertas casualmente pola roda dun carro, pola rella dun arado ou a pata dunha cabra. Para proceder a desencantalas, hai que recorrer a expertos e desencantadores, igual ca no caso de calquera tesouro, ou usar a técnica de botar nun vaso de auga unha agulla e agardar que a punta nos oriente na dirección correcta.

			Un que o intentou nos Castros de Brañas, en Toques, sabía que o encanto tiña ideado un enxeño nos extremos da trabe de ouro, para que cando alguén a quixese coller estoupase e prendese lume á de alcatrán. Pero un día ao amencer presentouse na cova chamada Forno dos Mouros. Entrou cunha facha acesa, prendeuse ben dunha corda e por arma levou unha picaraña. No interior, a cova agrandábase e axiña viu como algo abrancazaba na escuridade. Sen dubidalo, deulle con toda a forza da picaraña. Unha laparada inmensa, un estrondo aterrador, todo ao tempo, tirárono no chan. Lembrouse da corda que levaba presa á cintura e, arrastrándose polo chan, conseguiu saír. Ardíalle a cara, especialmente os ollos, tanto que nin puido abrilos. E cando respirou e sentiu o aire nas meixelas, tampouco puido ver nada. A trabe de alcatrán deixárao cego.

			ENCANTO

			Ser que está encantado. Hai dous tipos de encantos: aqueles que parecen estar encantados pola súa propia natureza, como os mouros e mouras, ananos, xigantes, xente cativa, donas e damas, tesouros; e aqueloutros que sendo de natureza humana foron sometidos a un proceso de encantamento, tal vez polo mesmo pai ou mai, que desde terras alleas veñen a Galicia a encantar os seus fillos.

			O encanto, aínda que goza de propiedades que non temos os humanos, e de habilidades que poden semellar superiores ás nosas, non deixa, se ben se pensa, de ser un condenado a permanecer nun determinado lugar para sempre ou por períodos que se contan por milenios. Para máis inri, os desencantamentos que fracasan, que son case todos, dobran ou eternizan o tempo do encantamento. Convíñalles saber aos que o intentan que o desencantamento só pode ter éxito cando se cumpre o prazo. Dise que os encantos só se deixan ver por mulleres e inocentes e que sempre son sinal de tesouro.

			Un fidalgo estaba canso dos pretendentes da súa filla e non se lle ocorreu mellor remedio para afastalos que encantala na fonte. En chegando alí, mandou marchar os criados que viñeran cargando uns sacos. A filla pregáballe que non a deixase alí, chorando. Mais el, xordo a todo rogo, só lle dixo:

			—Non teñas pena, quédache con que valerte.

			Sacou dun dos sacos un libro e púxose a ler e, sen ela facer nada, a moza comezou a entrar polo cano da fonte; detrás entraron tamén os sacos e só quedaba por entrar un adival. O pai leu e leu moito tempo ata que o adival se converteu nunha serpe longa que se foi metendo paseniño tamén polo cano da fonte. Cando xa estaba todo dentro, pechou o libro e dixo:

			—El que te desencantare, nove veces detrás del cachazo te ha de besare!

			E marchou.

			Todo isto vírao un mozo que estaba nunha rozada próxima e non daba creto ao que vía. Propúxose desencantar a rapaza tan pronto puidese.

			Volveu pola fonte e de repente aparecéuselle a moza, que lle dixo:

			—Se non tes valor, non me desencantes!

			Pero el estaba decidido. Sentou a carón da fonte e agardou. Aos poucos saíu no medio dun grande estrondo unha serpe e el, sen medo, deulle tres bicos por tras do cachazo. A serpe volveu entrar no cano, pero saíu deseguida, cun ruído máis suave, e el vai e dálle outros tres bicos. Volve a serpe polo cano e ao pouco sae de novo, mansa xa, erguéndose diante do mozo. El non perde o tempo e dálle os tres bicos que faltaban; a serpe xa non existe: non é máis ca un adival. Comezan a saír da fonte os sacos cheos de cartos e por último a moza. Tan agradecida lle quedou e tanto despeito tiña contra o seu pai, que casou co rapaz e non volveu endexamais pola súa casa.

			OS MOUROS

			Os mouros son os construtores dos castros, mámoas, castelos, petróglifos e penedos. Son un pobo máxico, hoxe agachado baixo terra, pero antes foron a Mourindade. Fan vida nocturna e normalmente son de cor negra ou terrosa, aínda que algúns son louros e brancos, luminosos. Viven baixo as súas propias construcións, sobre todo nos castros. Son un verdadeiro pobo dos outeiros, das cuíñas e dos túmulos. Tamén viven baixo a auga, nos pozos. A pesar da súa calidade de máxicos, fan actividades propias dos humanos: cociñan, lavan, torcen a roupa, téndena nos monumentos, van por auga, teñen cabalos, habitan pazos e casas, crían galiñas e bois, matan porcos, comen, beben auga e viño, fían, tecen, moen, mallan e cocen; aséanse en pedras en forma de bañeira, van ás feiras, compran, fan tratos cos mortais. Pero ademais, naturalmente, gardan tesouros aos que non lles dan ningún aprecio. Usan doutores, parteiras de mouros e aleitoadoras humanas. Pero o fundamental é o trato: o mouro ofrece o seu ouro a cambio dalgún favor ou traballiño, aínda que o principal compromiso é que se lles garde o segredo. Se se conta, o ouro vólvese carbón ou cagallas. Poden provocar a morte de quen os molesta. Tamén poden ser caníbales e raptar e comer nenos e maiores. E tamén secuestran rapazas para encantalas e convertelas nas súas mulleres.

			AS MOURAS

			As mouras son mulleres belísimas e encantadas que viven nas fontes, castros, penedos, mámoas e ruínas de antigos monumentos ou castelos, baixo a auga ou baixo a terra. Reciben moitos nomes, como donas, mozas, mulleres, señoritas, señoras, madamas, encantos, princesas e raíñas. Son iguais ás hadas, xanas, fées ou fairies doutros países. Teñen cabelos rubios, é dicir, roxos, máis ca louros; a pel branca e as meixelas con lixeiros tons vermellos. Son sedutoras, encantadoras. Lavan, tecen, fían e peitean os seus cabelos á luz do sol, sobre unha pena ou ás beiras da fonte. Gardan tesouros e visten marabillosamente. Ao tempo que fían cunha man, mazan leite coa outra e cargan na cabeza enormes pedras, coas que constrúen os edificios ou estruturas en que viven (castros, castelos, penedos).

			Sacan os seus obxectos máxicos de ouro e póñenos a asollar nunha tenda. O que pasa debe elixir o que máis lle gusta. Se atopas unha, coida ben de dicirlle que o que máis che gusta é a tendeira, ou sexa, ela. Non elixas ningunha outra cousa! Ás veces preséntanse como unha guapa moza e quedan cun mozo para o día seguinte e, á hora da cita, en vez da linda moza, vén unha enorme cobra, que lle pide un bico. Se a quere desencantar, para conseguir o seu amor ou as riquezas prometidas, tenllo que dar. Son perigosas e poden producir a morte do mozo por vinganza. Desexan ser desencantadas e colaboran dando instrucións e indicando onde están os tesouros.

			[image: ]

			En ocasións ceban gando, poden cebar os porcos dos veciños a cambio de algo e agasallan co seu ouro a quen lles axuda. Pero non se pode contar o trato feito con elas, se non o ouro convértese en carbón, en excrementos, en follas caídas.

			Poden ser caníbales e comer os nenos, ben fritidiños e esturruxadiños en aceitón.

			A DAMA DO CASTRO

			A dama do castro, tamén chamada doncela encantada, é unha moura boa sempre vestida cunha túnica branca e disposta a dar un consello a quen o necesite. Vive en castelos de cristal situados debaixo dos castros e das torres derrubadas dos vellos castelos de Galicia. É máis doado que se lles apareza ás persoas aflixidas por algún problema que a aqueloutras que tratan de forzar a súa presenza levando ricas viandas aos arredores dos castros. Protexe os nenos que están en perigo e, para que non se asusten, dilles sempre quen é.

			Ninguén, nin sequera os nenos, pode achegarse ás moradas de cristal onde habita a doncela; o que chegue alí quedará encantado para sempre.

			AUREANAS

			Son tres irmás mouras ou tres donas encantadas que viven nas fontes e nos castros. Son altas e belas, e teñen encantadas con elas as súas cabalerías, que poden ser mulas ou cabalos. Hai que levar tres moletes de pan para desencantalas. Un galego ou veciño do lugar está lonxe e alguén encoméndalle desencantalas. Un mouro dálle tres moletes, con cadanseu periquete, dicíndolle que non lle quebre ningún dos cornechos nin lle tire un só belisco ao pan. Mándalle que cando chegue ao lugar tire os pans un a un no medio da fonte, dicindo:

			—Aureana, aureana,

			toma o bolo

			que che dá a túa Ana!

			Así o fai o home, pero a súa muller, entrementres, apalpa o saco onde van os moletes e cómelle un periquete a un.

			Chega o paisano ao castro, bota un molete e sae unha belida dona montada nunha mula moi chea, e foxe coma un lóstrego. Bota outro e sae outra igual, tamén coa súa mula. Bota o terceiro, que é o que vai incompleto, e a señora que sae vai nunha mula coxa e así non pode desencantarse. Pero regálalle unha cinta dourada ao home, en pago polos seus servizos. A cinta, en realidade, é unha trampa. O home ata a cinta a unha árbore, por probar, e a árbore queda reducida a cinzas.

			RAÍÑA LUPA

			A Raíña Lupa é unha moura xigante, que non para de comer e comer, apoderándose do alleo, se é necesario. Vive en galerías soterradas no Pico Sagro, fía, mantén porcos e bebe moito viño, mata a quen a engana e pode transformarse en serpe. Ten castelos de pedra no monte Pindo; na Torre Lobeira, en Vilagarcía; nos Penedos da Raíña Loba, nos Blancos, Ourense; e no Castelo de Linhares, en Portugal; e un pazo en Quilmas, no monte Perullo, onde deixou un tesouro agochado. Todos os días comía un boi, ata que os seus servos, xa fartos, a mataron tirándoa dun balcón do castelo. Está enterrada na Laxe da Moa, no Pindo, con sete millóns en ouro nos pés e outros sete na cabeceira.

			A GALIÑA CON PITOS

			Nos castros e nas fontes pode habitar unha pita con pitos. Os pitos poden ser de ouro e poden ser sete, e entran e saen ao descoido polos canos. Os paisanos escoitan cantar os galos e as galiñas dentro da auga. A galiña aparece encantada e non hai quen sexa capaz de desencantala. Un mozo vea un día cuns poliños, pero déixaa pasar, non sabendo que é un encanto. Se chega a collela, faise rico. Se entre a rolada de pitos hai algún de cor branca, significa que hai unha dona, ou sexa, unha moura, que reclama que a desencanten. A propia galiña con pitos pode ser un tesouro. Se non o é, hai que desencantala cuspíndolle ou botándolle unha pucha de home que cubra toda a galiña. O que o intente ten que ser un mozo solteiro e valente, disposto a darlle un bico na boca á serpe, que é no que se converte o encanto para asustar ao atrevido, antes de tomar a forma definitiva dunha muller verdadeira. Se o consegue, acada de vez esposa e riqueza.

